
ISICHASISO:
Ngokudalwa komhlaba

Ngisho abanolwazi olujulile ngohlelo nangesimo sendalo bathi uma bebuka imvelo 
nezihlwele zezinkanyezi emkhathini, baphinde bajulisise ngemicabango, baze 
baqale ukungabaza manje ukuthi konke lokhu kwazivelela-nje ngokwakho.

Eminyakeni engamakhulu ayisithupha (600) ngaphambi kokuqala kwendlela esibala 
ngayo ukuhamba kweminyaka (= ngaphambi kokuzalwa kukaJesu) ayeyihlabelela 
eyiphindelela amaJuda ingoma yawo ayebabaza kuyo ikhono nobunono 
bukaMvelingqangi ekudaleni kwakhe umhlaba nakho konke lokhu okukhona.  
Ayihlabelela lengoma eseBhabhiloni lapho ayethunjelwé khona emva kokwehlulwa 
empini: „Emandulo uMvelingqangi wadala izulu, wadala umhlaba!“

Ngale ngoma yawo amaJuda ayengahlosé kulanda mlando otheni nòma-ke 
mhlawumbe oqukethe ulwazi ngokudabuka nokudalwa komhlaba; ayezidumisela-nje
oPhezukonke okunguyena ayekholwa ukuthi konke lokhu kwavezwa nguye kanti-ke 
futhi nanamuhla lokhu kubuswa nguye. Ayebabaza isimanga sokuthi umuntu 
emhlabeni ufica-nje sekukhona konke akudingela impilo – umoya wokuphefumula, 
ilanga elifudumezayo nelichumisa impilo, amafu athwele umsokama, amazolo 
namanzi, utshani nemithi, izinambuzane nezinyoni nezinhlanzi nezilwane …  Kuze 
kube namuhla lokhu amaJuda akubala ngeyawo indlela ukuhamba kweminyaka, 
aqalise onyakeni awuthatha ngokuthi kwadalwa ngawo umhlaba: Lo nyaka esithi 
thina ngowezinkulungwane ezimbili nesishiyagalombili (2008) waziwa ngokuthi 
ngowezinkulungwane ezinhlanu namakhulu ayisikhombisa namashumi ayisithupha 
nesishiyagalombili (5768) ngokubala kwesiJuda.

Indlela le ngoma yamaJuda esibeka ngayo isimo sendalo yehlukile olwazini esinalo 
namuhla.  Kukathathu ukwehluka kwayo:

- Zonke izingxenye zendalo zixhumene: Umuntu (adam) negazi lakhe (dam)
udabuka emhlabathini (adama); ulwandle (mayim) lwendlaleké phansi 
kwesibhakabhaka (sham-mayim).

- Indalo iyahlunga yehlukanise (amanzi nomhlabathi, ukusa nokuhlwa, 
isintu nendalo, …)  Umuntu uphila kahle uma eyazi le mingcele.

- Ozamcolo nokhukhulelangoqo bahlala bekhona njalo-nje; nowethembele
koPhezukonke uhlala ekwazi lokho.

